R E L A C I O N

PËR

PROJEKTLIGJIN

PËR 
DISA NDRYSHIME NË LIGJIN NR. 96/2016, “PËR STATUSIN E GJYQTARËVE DHE PROKURORËVE NË REPUBLIKËN E SHQIPËRISË”, TË NDRYSHUAR

I. QËLLIMI I PROJEKTAKTIT DHE OBJEKTIVAT QË SYNOHEN
TË ARRIHEN
Projektligji “Për disa ndryshime në ligjin nr. 96/2016, ‘Për statusin e gjyqtarëve dhe prokurorëve në Republikën e Shqipërisë’, të ndryshuar”, ka për qëllim ndryshimin e afatit të shqyrtimit të kërkesës të pezullimit të magjistratëve nga detyra (gjyqtarëve dhe prokurorëve) nga Këshillat përkatës (Këshilli i Lartë Gjyqësor/Këshilli i Lartë i Prokurorisë), me qëllim ndalimin e abuzimit të magjistratit me sistemin e drejtësisë, kur vendimmarrjet e tyre kanë rezultuar haptazi në kundështim me ligjin apo kryejnë veprime që diskreditojnë rëndë figurën dhe pozitën e magjistratit. 
Kjo iniciativë ligjore vjen në kuadër të Këshillimit Kombëtar për Shqipërinë, ku me një pyetësor drejtuar çdo shqiptari, në Shqipëri apo në botë, u zhvillua një kuvendim popullor, në të cilin u mor mendimi i qytetarëve mbi çështje me rëndësi strategjike për vendin, ekonominë, shoqërinë. Një ndër pyetjet drejtuar qytetarëve konsistonte në çështjen nëse duhen pezulluar nga detyra gjyqtarët dhe prokurorët që nuk kanë kaluar ende procesin e vettingut, nëse vendimmarrjet e tyre rezultojnë haptazi në kundërshtim me ligjin (pyetja nr. 10). Si bazë arsyetuese për përcaktimin e kësaj pyetjeje, është parashikuar se pavarësisht se vitet e fundit janë ndryshime legjislative për të luftuar fenomenin e njohur si KÇK, një pjesë e gjyqtarëve dhe prokurorëve në pritje të vettingut vazhdojnë të abuzojnë me pushtetin e drejtësisë. 
Në këtë kuadër, është ndërmarrë nisma për ndryshimin e afatit për shqyrtimin e kërkesës së pezullimit nga Këshillat respektivë, i cili aktualisht parashikohet afat tre ditor nga momenti i marrjes së kërkesës për pezullim nga Inspektori i Lartë i Drejtësisë apo informacionit përkatës, referuar nenit 152 dhe nenit 155 të ligjit nr. 96/2016, ‘Për statusin e gjyqtarëve dhe prokurorëve në Republikën e Shqipërisë’, i ndryshuar. 
Sipas neneve 1 dhe 2 të projektligjit, Këshillat përkatës do të duhet të organizohen dhe mblidhen menjëherë për shqyrtimin e kërkesës për pezullimin e magjistratit, duke konkluduar me vendimmarrje konkrete për pranimin ose jo të kërkesës së pezullimit.  
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Ky projektligj nuk është i parashikuar në programin analitik të përgjithshëm të projektakteve të miratuar me vendimin nr. 850, datë 29.12.2021 të Këshillit të Ministrave, “Për miratimin e programit të përgjithshëm analitik të projektakteve që do të paraqiten për shqyrtim në Këshillin e Ministrave gjatë 2022”. 

Projektligji vjen në kuadër të një prej prioriteteve dhe objektivave madhorë të qeverisë shqiptare që lidhet me vazhdimin e betejës për suksesin e Reformës në Drejtësi, për Shqipërinë e së Drejtës, me një sistem imun të drejtësisë dhe të shkëputur totalisht nga padrejtësia e pandëshkueshmëria që trashëguam.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME
Përmes kësaj nisme ligjore, synohet marrja menjëherë e një vendimi për pezullimin e magjistratit nga Këshillat përkatës, në rastet e pezullimit të detyruar (shih nenin 151 të lgijit nr. 96/2016) si dhe në rastet e një kërkese të paraqitur nga ILD për pezullimin e magjistratit kur çmohet se kur vazhdimi i magjistratit në detyrë dëmton rezultatin e procedimit disiplinor, pengon konkluzionin e tij të drejtë ose të rregullt, ose diskrediton rëndë figurën dhe pozitën e magjistratit (shih nenin 152 të ligjit nr. 96/2016). 

Përgjegjësia disiplinore e gjyqtarit rregullohet fillimisht nga Kushtetuta e Republikës së Shqipërisë. Amendimet kushtetuese të vitit 2016 të miratuara nga Kuvendi me ligjin nr. 76/2016, datë 22.7.2016 sollën standardet më të mira ndërkombëtare dhe evropiane në drejtim të garantimit të pavarësisë së sistemit të drejtësisë, rritjes së përgjegjshmërisë së tyre dhe paanësisë së tyre në vendimmarrje dhe në ushtrimin e detyrave funksionale. 
Në nenin 140 të Kushtetutës parashikohet përgjegjësia disiplinore për të gjithë gjyqtarët dhe kriteret për shkarkimin dhe pezullimin nga detyra të tyre, duke sanksionuar si më poshtë vijon:

1. Gjyqtari mban përgjegjësi disiplinore, sipas ligjit.

2. Gjyqtari shkarkohet nga Këshilli i Lartë Gjyqësor kur:

a) kryen shkelje të rënda profesionale ose etike që diskreditojnë pozitën dhe

figurën e gjyqtarit gjatë ushtrimit të detyrës;

b) është dënuar me vendim të formës së prerë për kryerjen e një krimi.

3. Gjyqtari pezullohet nga detyra me vendim të Këshillit të Lartë Gjyqësor kur:

a) ndaj tij caktohet masa e sigurimit personal “arrest në burg” ose “arrest në

shtëpi” për kryerjen e një vepre penale;

b) ai merr cilësinë e të pandehurit për një krim të rëndë të kryer me dashje;

c) kur fillon procedimi disiplinor, sipas ligjit.

4. Kundër vendimit të shkarkimit mund të bëhet ankim në GjykatënKushtetuese.

Nga ana tjetër, në nenin 148/d të Kushtetutës parashikohet përgjegjësia disiplinore për të gjithë prokurorët dhe kriteret për shkarkimin dhe pezullimin e tyre nga detyra, duke sanksionuar si vijon:

1. Prokurori mban përgjegjësi disiplinore, sipas ligjit.

2. Prokurori shkarkohet nga Këshilli i Lartë i Prokurorisë kur:

a) kryen shkelje të rënda profesionale ose etike që diskreditojnë pozitën dhe

figurën e prokurorit gjatë ushtrimit të detyrës;

b) është dënuar me vendim gjyqësor të formës së prerë për kryerjen e një krimi.

3. Kundër vendimit të shkarkimit bëhet ankim në Gjykatën Kushtetuese.

4. Prokurori pezullohet nga detyra me vendim të Këshillit të Lartë të Prokurorisë

kur:

a) ndaj tij caktohet masa e sigurimit personal “arrest në burg” ose “arrest në

shtëpi” për kryerjen e një vepre penale;

b) ai merr cilësinë e të pandehurit për një krim të rëndë të kryer me dashje;

c) fillon procedimi disiplinor, sipas ligjit.

Sikurse vërehet, përmbajtja e këtyre dispozitave kushtetuese është e njëjtë. Tri janë rastet e pezullimit nga detyra të gjyqtarëve dhe prokurorëve, pra (i) kur caktohet masa e sigurimit personal “arrest me burg” ose “arrest në shtëpi” për kryerjen e një vepre penale; (ii) kur merr cilësinë e të pandehurit për kryerjen me dashje të një krimi të rëndë dhe (iii) kur fillon procedimi disiplinor, sipas ligjit. Sa i takon këtij aspekti, sjellim në vëmendje se kriteret e vendosura nga kushtetutbërësi për pezullimin e gjyqtarëve dhe prokurorëve, janë të njëjta me kriteret për pezullimin e anëtarit të Këshillit të Lartë Gjyqësor
, Inspektorit të Lartë të Drejtësisë
, Prokurorit të Përgjithshëm
 dhe anëtarit të Këshillit të Lartë të Prokurorisë.

Nga ana tjetër, në Aneksin e Kushtetutës sanksionohen rregulla kalimtare lidhur me sistemin dhe procesin e rivlerësimit të gjyqtarëve dhe prokurorëve, i cili kryhet mbi bazën e parimeve të procesit të rregullt, si dhe duke respektuar të drejtat themelore të subjektit të vlerësimit. Në tërësi, referuar standardeve të KEDNJ-së, ky proces është konsideruar nga Gjykata Evropiane për të Drejtat e Njeriut në përputhje me standardet e kësaj Konvente.
 Një nga masat disiplinore që ndërmerret nga organet kushtetuese kompetente në përfundim të shqyrtimit të çështjes së rivlerësimit për çdo gjyqtar a prokuror është edhe pezullimi i subjektit të rivlerësimit nga detyra për një vit, të shoqëruar me edukim të arsyeshëm.
 Gjatë kësaj periudhe pezullimi, subjektit të rivlerësimit i njihet e drejta e pagës në masën 75%. Në fund të programit të edukimit 1-vjeçar, nuk e kalon testimin përkatës, shkarkohet nga Komisioni.

Një ndër risitë e parashikuara nga ndryshimet kushtetuese është krijimi i një shërbimi të unifikuar inspektimi (Inspektori i Lartë i Drejtësisë)
, si një organ i ri kushtetues, përgjegjës për të hetuar shkeljet disiplinore të gjyqtarëve dhe prokurorëve dhe për të inspektuar gjykatat dhe prokuroritë. Ky sistem zëvëndësoi sistemin e mëparshëm të trefishtë të inspektimit në varësi të Ministrisë së Drejtësisë, të Këshillit të Lartë të Drejtësisë dhe Prokurorisë së Përgjithshme. 

Kushtetuta ka parashikuar qartë të dyja fazat e procesit disiplinor: hetimi disiplinor ndaj gjyqtarëve dhe prokurorëve do të bëhet nga ILD dhe procedimi disiplinor do të ndërmerret nga KLGJ ose KLP ndaj gjyqtarëve dhe prokurorëve përkatësisht. Prandaj, organet vendimmarrëse për përgjegjësinë disiplinore të magjistratëve janë përkatësisht KLGJ dhe KLP. Ndërsa ILD-ja, është përgjegjës për hetimin e shkeljeve disiplinore të kryera nga të gjithë magjistratët. 

Në bazë të këtyre rregullimeve kushtetuese, Kuvendi ka miratuar një sërë procedurash, kriteresh dhe rregullash të tjera për përgjegjësinë disiplinore të gjyqtarëve dhe prokurorëve, të normuar kryesisht në ligjin nr. 115/2016, “Për organet e qeverisjes së sistemit të drejtësisë”, të ndryshuar, ligjin nr. 96/2016, “Për statusin e gjyqtarëve dhe prokurorëve në Republikën e Shqipërisë”, të ndryshuar dhe në aktet nënligjore të nxjerrë në bazë e për zbatim të tyre. 

Sipas nenit 194 të ligjit nr. 115/2016, Inspektori i Lartë i Drejtësisë është autoriteti shtetëror përgjegjës për verifikimin e ankesave, hetimin e shkeljeve disiplinore dhe për fillimin e procedurës disiplinore ndaj gjyqtarëve dhe prokurorëve të të gjitha niveleve, anëtarëve të Këshillit të Lartë Gjyqësor, anëtarëve të Këshillit të Lartë të Prokurorisë dhe të Prokurorit të Përgjithshëm, si dhe për inspektimin institucional të gjykatave dhe të zyrave të prokurorisë. Nga ana tjetër, sa i takon masave disiplinore dhe pezullimit të gjyqtarëve dhe prokurorëve, janë përgjegjëse përkatësisht KLGJ
 dhe KLP.

Ndërkohë, ligji nr. 96/2016 rregullon statusin e magjistratëve duke parashikuar rregullat në lidhje me të drejtat dhe detyrimet e tyre, rekrutimin,pranimin dhe emërimin, zhvillimin e karrierës dhe mbarimin e mandatit të tyre, vlerësimin etik dhe profesional, përgjegjësinë disiplinore, civile dhe penale. Përgjegjësia disiplinore, penale dhe civile e magjistratëve rregullohet gjithashtu nga Pjesa V e këtij ligji, “Përgjegjësia Disiplinore, Penale dhe Civile”. Nenet 100-157 janë dispozitat që mbulojnë të gjithë procesin, i cili zbatohet nga organet përgjegjëse për procedimin disiplinor të magjistratëve. 

Kuadri ligjor për përgjegjësinë disiplinore, pra hetimi dhe procedimi disiplinor, i gjyqtarëve dhe prokurorëve në Republikën e Shqipërisë, është i plotë dhe i detajuar, si dhe rregullat kanë një strukturë të qartë, duke u renditur sipas kronologjisë së procesit. Elementi i qartësisë dhe kuptueshmërisë së tekstit të ligjit, sidomos në këtë rast, është thelbësor, pasi qëndron si pjesë e pandashme e parimit të sigurisë juridike, testuar në disa norma të këtij Kreu nga Gjykata Kushtetuese, ku disa prej tyre nuk e kaluan dot kërkesën kushtetuese për qartësi, qëndrueshmëri, besueshmëri dhe efektivitet (shih vendimin nr.34/2017 të GJK). 
Sipas nenit 152 të ligjit nr. 96/2016, të ndryshuar, Këshilli vendos pezullimin e magjistratit nga detyra kur vazhdimi i magjistratit në detyrë dëmton rezultatin e procedimit disiplinor, pengon konkluzionin e tij të drejtë ose të rregullt, ose diskrediton rëndë figurën dhe pozitën e magjistratit. Në rastin e procedimit disiplinor, sipas pikës 1, të këtij neni, Këshilli vendos menjëherë, por jo më vonë se tre ditë nga data e paraqitjes së kërkesës, duke i dhënë mundësinë magjistratit për të parashtruar argumentet e tij në mbledhjen e Këshillit. Po kështu, sipas nenit 155 të këtij ligji,vendimi për pezullimin nga detyra, sipas parashikimit të neneve 151 dhe 152, të këtij ligji, merret nga Këshilli brenda tre ditëve pas paraqitjes së kërkesës ose informacionit.

Duke mbajtur në konsideratë rëndësinë dhe nevojën për të ndërmarrë veprime të menjëhershme për ndalimin e veprimeve nga ana e magjistratit që bien ndesh me figurën apo pozitën e tij apo që dëmtojnë procedimin disiplinor të filluar karshi tij, afati maksimal 3 ditor është rishikuar në raport me dëmin që eventualisht prodhohet nga veprimet e vazhdueshme të paligjshme dhe korruptive të magjistratëve përgjatë këtyre ditëve deri në vendimmarrjen e Këshillit përkatës për pezullimin e tyre. Në këto kushte, projektligji ka sanksionuar vendimmarrjen e menjëhershme të Këshillave përkatës me qëllim reagimin e menjëhershëm institucional për ndalimin e veprimeve të paligjshme të kryera prej magjistratit. 
Projektligji në fjalë nuk sjell risi sa i takon procedimit disiplinor dhe përgjegjësisë disiplinore të magjistratit, por vetëm ndryshon afatin e shqyrtimit të kërkesës për pezulliimin e magjistratit sipas neneve 151 dhe 152 të ligjit nr. 96/2016, duke parashikuar qartësisht se vendimi për pezullimin nga detyra të magjistratit merret nga Këshilli përkatës menjëherë (jo më brenda tre ditëve sikurse parashikohet aktualisht) pas paraqitjes së kërkesës apo informacionit përkatës. 

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Në përputhje me nenin 26, të ligjit nr. 9000, datë 30.01.2003, “Për organizimin dhe funksionimin e Këshillit të Ministrave”, si dhe ligjin nr. 8678, datë 14.5.2001, “Për organizimin dhe funksionimin e Ministrisë së Drejtësisë”, i ndryshuar, Ministri i Drejtësisë është autoriteti i deleguar me ligj për propozimin e këtij projektligji, ndaj edhe nisma e propozuar paraqitet si një iniciativë e kësaj ministrie për shqyrtim dhe miratim nga Këshilli i Ministrave, në mbështetje të neneve 81 dhe 100 të Kushtetutës.

V. VLERËSIMI I SHKALLËS SË PËRAFRIMIT ME ACQUIS TË BE-SË (PËR PROJEKTAKTET NORMATIVE)
Projektligji nuk synon përafrimin e legjislacionit me acquis të  BE-së, andaj nuk ka vlerësim të shkallës së përafrimit me acquis-in e Bashkimit Evropian. 
VI. PËRMBLEDHJE 
SHPJEGUESE E PËRMBAJTJES SË PROJEKTAKTIT
Projektligji ka për qëllim ndryshimin e afatit të shqyrtimit të kërkesës të pezullimit të magjistratëve nga detyra (gjyqtarëve dhe prokurorëve) nga Këshillat përkatës (Këshilli i Lartë Gjyqësor/Këshilli i Lartë i Prokurorisë), me qëllim ndalimin e abuzimit të magjistratit me sistemin e drejtësisë, kur vendimmarrjet e tyre kanë rezultuar haptazi në kundështim me ligjin. 
Kësisoj, Këshillat përkatës do të duhet të mblidhen menjëherë dhe të marrin vendim për kërkesën e ILD-së për pezullimin e magjistratit në rastin e procedimit disiplinor sipas nenit 152 të ligjit nr. 96/2016. Po kështu, vendimmarrja duhet të jetë e menjëhershme edhe në rastet e pezullimit të detyruar sipas nenit 151 të ligjit nr. 96/2016, ku Këshilli përkatës, pasi merr informacion nga prokuroria ose gjykata për faktet përkatëse, vendos pezullimin për shkak të ligjit të magjistratit. 
Ndryshimet e kryera përmes këtij projektligji nuk cenojnë apo prekin garancitë dhe të drejtat procedurale që ligji u ka garantuar magjistratëve që janë subjekt i kërkesës për pezullim nga detyra, por ndikojnë vetëm në veprimtarinë e Këshillave respektivë, të cilët do të duhet të veprojnë menjëherë për dhënien e vendimit për pezullimin e magjistratit nga detyra, konform përcaktimeve në Kreun V të ligjit nr. 96/2016 i ndryshuar. 
Projektligji përmban në total 3 (tri) dispozita, përmbajtja e të cilave parashtrohet si vijon:
Neni 1 i projektligjit parashikon ndryshimin e nenit 152, pika 2, fjalia e tretë, togfjalëshi “por jo më vonë se tre ditë nga data e paraqitjes së kërkesës” të ligjit nr. 96/2016, i ndryshuar, duke e zëvëndësuar me togfjalëshin “me paraqitjen e kërkesës”.

Neni 2 i projektligjit parashikon ndryshimin e nenit 155, pikës 1, togfjalëshit “brenda tre ditëve” të ligjit nr. 96/2016, i ndryshuar, duke e zëvëndësuar me fjalën “menjëherë”.

Neni 3 i projektligjit parashikon hyrjen në fuqi të projektligjit 15 ditë pas botimit në Fletoren Zyrtare.

VII. INSTITUCIONET DHE ORGANET QË NGARKOHEN PËR ZBATIMIN E PROJEKTAKTIT
Institucionet që ngarkohen me zbatimin e këtij projektligji janë Këshilli i Lartë Gjyqësor dhe Këshilli i Lartë i Prokurorisë, të cilat sipas kompetencave kushtetuese dhe ligjore, kanë detyrimin për shqyrtimin e kërkesës për pezullimin e gjyqtarëve apo prokurorëve, sipas rastit, në përputhje me procedurat që gjejnë rregullim në ligjin nr. 96/2016, “Për statusin e gjyqtarëve dhe prokurorëve në Republikën e Shqipërisë”, i ndryshuar.

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT
Projektligji është hartuar nga Ministria e Drejtësisë. 
Në përputhje me ligjin nr. 9000, datë 30.1.2003, “Për organizimin dhe funksionimin e Këshillit të Ministrave”, si dhe Rregulloren e Këshillit të Ministrave miratuar me VKM-në 584/2003, të ndryshuar, projektligji do t’i nënshtrohet procedurave të konsultimit me subjektet dhe palët e interesuara. 
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektligj nuk sjell efekte financiare në buxhetin e shtetit. 
MINISTRI
Ulsi Manja
� Neni 147/c i Kushtetutës


� Neni 147/e i Kushtetutës


� Neni 149/c i Kushtetutës


� Po aty 


� Çështja Xhoxhaj kundër Shqipërisë


� Neni Ë, Aneksi i Kushtetutës


� Po aty


� Neni 147/d i Kushtetutës


� Neni 86 i ligjit nr. 96/2016


� Neni 184 i ligjit nr. 96/2016





Relacion shpjegues për projektligjin “Për disa ndryshime në ligjin nr. 96/2016, “Për statusin e gjyqtarëve dhe prokurorëve në Republikën e Shqipërisë”, të ndryshuar. 

